
D’ar 7 a viz Kerzu

- Er IVre kantved, ganedigezh en neñvoù sant Ambroaz, eskob, Doazhour eus an Iliz. Marvet eo 
d’ar 4 a viz Ebrel 397 e-pad nozvezh Pask hogen e vez lidet e ouel d’an deiz ma voe galvet da 
vezañ eskob Milano, hag eñ katekizad c’hoazh ha gouarnour Liguria hag Emilia. Bez’ e voe ur gwir
bastor o lakaat e holl nerzh da bleustriñ ar garitez e-keñver an holl, da zifenn frankiz an Iliz, da 
gelenn ar gwir feiz e-tal an ariaded, ha da stummañ ar feizidi gant e adisplegadennoù eus ar Bibl 
hag ar meulganoù a savas. E 387 e vadezas an hini a zeuas da vezañ sant Eosten.
- E 657, santez Fare pe Burgondofare, abadez Evoriacum a zeuas da vezañ Faremoutiers en 
eskobiezh Melda a veze renet gant he breur sant Faron. Da gentañ ec’h anavezas kalz eneberezh a-
berzh he zad a-fet he galvidigezh hogen e voe kendrec’het hemañ da lezel he frankiz d’e verc’h gant
an eskob sant Gondoald ha sant Eustaz a oa diskibl sant Koulman.
- E Breizh, er VIvet kantved, santez Azenor, mamm sant Budog. Merc'h Even roue Brest pe kont 
Leon, e voe dimezet da Haelog, roue Bro-Oueloù. Flatret e gaou gant he mamm-gaer da vezañ 
avoultrerez e voe kondaonet d'ar marv met o vezañ ma roas da anaout e oa dougerez e voe serret en 
un donell ha lezet da vont a-youl-mor. He mab Budog a c'hanas war vor a-raok dilestrañ en 
Iwerzhon lec'h ma voe adkavet diwezhatoc'h gant he gwaz keuzeudik : dre Ragevezh Doue e oa bet 
gwarezet hag he doa kavet repu en abati Eochaill en Iwerzhon gant « bugel ar burzhud » bet ganet 
e-kreiz ar mor.
- E Breizh, er Vvet kantved, sant Harnulf (Gl. Harnulphe) manac’h e Landevenneg.
- En Iwerzhon, er bloaz 521, sant Buid pe Buithe mac Bronach (Lt. Boecius, Sg. Boice) abad. Hag 
eñ mab Bronach, ganet e hanternoz enezenn Vreizh e voe diskibl sant Teliav e mervent an enezenn 
(Bro-Gembre) hag abostolour ar feiz er c’horn-bro-se deuet da vezañ Bro-Skos diwezhatoc’h. Sevel
a reas manati Mainistir Buithe en Iwerzhon a-raok 521.

D’an 8 a viz Kerzu

- Gouel meur Krouidigezh Dinamm an Itron Varia. Leun a c’hras ha benniget dreist an holl wragez 
e voe diwallet eus kement saotradur eus ar gwall orin adalek prantad kentañ he engehentezh 
(koñsevidigezh) dre ur brient unel a-berzh Doue e sell da c’hinivelezh ha da varvidigezh salvus 
Mab Doue. Seurt kelennadurezh treuzkaset gant un hir a hengoun a zo bet gourbannet e 1854 gant 
ar gwenvidig Pius IX. Gant Ilizoù ar Reter e vez lidet "Koñsevidigezh santez Anna" antronoz, d’an 
9 a viz Kerzu.
- E 653, e Menez Habend er Voj, sant Romarik, abad. Nes d’ar roue Theodebert II a Aotrazia en em 
dennas goude drouklazh hemañ e manati Luxovium ha da c’houde e tiazezas ur manati war e 
zouaroù, hiziv Remiremont, lec’h ma voe abad war-lerc’h sant Ame ha lec’h ma tegemeras e vignon
sant Arnould.
- E Breizh, er VIIvet kantved, sant Karod (Gl. Caroth), abad Gwazel.
- E Kembre, er VIvet kantved, sant Kenir, penitiour en enez Wery.

D’an 9 a viz Kerzu

- Er Iañ kantved, ganedigezh en neñvoù sant Syrus, eskob kentañ Ticinum hiziv Pavia e Lombardia.
Hervez un hengoun e vefe ar bugel a roas da Jezuz ar baraennoù hag ar peskedigoù da-geñver bu-
zhud al lieskementiñ.
- E 303, merzherenti santez Leokadia, gwerc’hez ha merzherez, paeronez Toledo, "feizvonnourez
ar feiz".
- E dibenn ar VIIvet kantved, santez Balde, abadez Jouarre. Kar e oa da santez Teodekilde, an 
abadez gentañ, ha da santez Agilberzh an eil, hag e voe e penn an div gumuniezh hervez ar c’hiz 
koulmanat.
- E war-dro 1548, sant Juan Diego Cuauhtlatoatzin, gwelour Itron-Varia Guadaloupe e



Merc’hiko. Ganet e 1474 eus meuriad ar Chichimekaed, e voe roet dezhañ an anv a 
gCuauhtlatoatzin o talvezout "an erer a gomz." D’e hanter kant vloaz e voe gounezet d’ar feiz 
kristen ha badezet, a-gevret gant e bried, gant an anv a Juan Diego. D’an 9 a viz Kerzu 1531 en em 
ziskouezas ar Werc’hez Vari dezhañ war dorgennTepeyac, o c’houlenn outañ mont da welout an 
eskob evit kemenn e vefe savet ur santual el lec’h-se. Evit kendrec’hiñ an eskob amgredik e 
c’houc’hemennas ar Werc’hez ouzh ar gwelour kuituih bleunioù kement ha ma c’helle ha daoust ma
oa ar goañv e kavas roz e-leizh hag en o dastumas en e boncho evit o c’has d’an eskob. Hogen pa 
zispakas e boncho dirak an eskob ha p’en em zasparzhas ar bleunioù war al leur e voe gwelet gwelet
skeudenn ar Werc’hez louc’het war al lien. Diwar neuze e voe gounezet an eskob ha gant e aotre e 
reas Juan Diego e annez en ul lochenn e-kichen ar chapell ma oa bet lakaet enni ar skeudenn 
vurzhudus da vezañ kehelet gant ar birc’hrined a voe degemeret gant ar gwelour betek e varv e 
1548.
- E 1640, e Gray e Burgondia, distro da Zoue sant Pêr Fourrier, person Mattaincourt e Lorren.
Adneveziñ a reas Chalonied Reoliek Sant-Salver hag e tiazezas Chaloniezed Reoliek an Itron-Varia
evit kelenn gredus ar merc’hed.
- E Breizh, er VI-VIIvet kantved, sant Buzeg pe Budog, eskob e Dol, lerc'hiader sant Malor. Budog 
en em ouestlas da Zoue er manati lec’h m’en doa kresket. Brudet evit e santelezh e voe dibabet gant
arc’heskob Caiseal da vezañ e war-lerc’hier. Goude daou vloaz e penn an eskobiezh e roas e zilez 
evit en em reiñ d’ar vuhez penitiour en Arvorig. Erruet e Bro-Leon e stourmas a enep ar baganiezh 
hag ar pelagianiezh en doa gounezet ar vro. Mont a reas d’ober e annez e Plourin ha dre ma savas 
eneberezh taer enep dezhañ ez eas da gaout sant Malor e abati Dol en e zibabas da warlerc’hier. 
Hemañ a rankas plegañ hag e voe kaset da Roma ambrouget gant beleion all gant lizhiri erbediñ a-
berzh ar gloer, a-berzh Malor hag a-berzh tierned Breizh. Degemeret e voe gant sant Gregor Meur a 
gadarnaas an dilennadur hag a roas dezhañ bri ar pallium. Mervel a reas e 618 goude bezañ renet an 
abati hag an eskobiezh e-doug 20 vloaz.

D’an 10 a viz Kerzu

- War-dro 304, e Merida en Iberia, merzherenti santez Eulalia, gwerc’hez. Ne oa nemet trizek vloaz 
pa voe kondaonet da vezañ dêvet war ur geuneudeg.
- E 1610, merzherenti sant Ioan Roberts (sz John Roberts), manac’h beneadat kembreat, hag ar
gwenvidig Thomas Somers, beleion o-daou. Ganet eo Ioan Roberts e Trawsfynydd en hanternoz 
Kembre. Bez’ e voe kondaonet a-gevret gant ha Thomas Somers d’ar marv en abeg d’o belegiezh, 
dindan ar roue Jakez I añ a Vro-Saoz, ha krouget war un-dro gant c’hwezek laer.
- Gouel Treuzlec’h Ti Santel Loreto pe Gouel Itron-Varia Loretta. Hervez an hengoun e voe treuz-
douget ti santel Nazared gant aeled betek Loretto en Italia. Paeronez tud an nijerezh.
- En Iwerzhon, sant Koulizh pe Konlez (Gl Couleth), eskob kentañ Cill Dara.

D’an 11 a viz Kerzu

- Er bloaz 374, distro da Zoue sant Damaz I añ, pab. Bodañ a reas meur a senez evit difenn feiz 
Nikaia a-enep ar disivoudoù hag an disrogoù. Fiziout a reas e sant Jerom troidigezh al levrioù 
santel. Lakaat a reas da ginklañ bezioù ar verzherion gant gwerzhadoù klotennek. War e vez en doa 
lakaet da engravañ en a-raok: «An hini a gerzhas war an dour (…) a lakaio Damask da sevel a-ziwar
e ludu».
- E 493, ganedigezh en neñvoù sant Daniel ar Peulour, manac’h. Ganet e Siria e tivizas, diwar 
skouer sant Simeon an hini kozh ober e annez war war ur peul e-kichen Kêrgustentin. Hag eñ 
doueoniour e enebas ouzh an unnaturelourion.
- E 303, da vare Maximianus, merzherenti ar sent Jentian (Gl. Gentien), Fusian ha Viktorig. En 
IIIde kantved ez eas kuit ar c’hristen Fusian (gl. Fuscien) eus Roma da avielañ kened galian ar 
vMorini e korn-bro Boulogne-sur-Mer. E 303, pa oa Fusian hag e geneil Viktorig o tremen dre 
gêriadenn Sama, nepell diouzh Amiens, e kejjont gant Jentian a voe kanttroet ganto. Nebeud amzer 



war-lerc’h e voent harzet holl dri anezho. Jentian a voe dibennet e Sains, kemeret e voe Fusian ha 
Viktorig gant ar vilourion roman er c’hoadoù nesañ lec’h ma voent dibennet d’o zro. Danevellañ a 
ra ar vojenn e teuas en-dro an daou verzher da Sama o-unan o tougen o fenn en o daouarn.
Patrom iliz parrez Pluherlin eo Jentian.
- E Breizh, er VIvet kantved, sant Gwenvael pe Envel, breur santez Yuna, penitiour e Koad-an-noz
e Bro-Dreger.
- En IXvet kantved, sant Gerfrez, manac'h e Sant-Maor-war-al-Liger, penitiour e koadeg Lannoez
gant sant Fezwezhen, manac'h ha beleg a varvas en abati Redon.
- Er VIvet kantved, e mervent enezenn Vreizh (Bro-Gembre), sant Kian, milour aet da benitiour e 
rannvro Kêrnavon.

D’an 12 a viz Kerzu

- E 348, e Kiprenez, distro da Zoue sant Spiridon, eskob Tremihonte. Mesaer e oa pa voe diuzet da 
eskob. Kanmeulet gant an holl evit e santelezh ha brudet evit e vurzhudoù.
- E 622, e Leuconaus e Pikardia, ganedigezh en neñvoù sant Gwallarig (Lt. Valaricus, Gl. Valéry,
Vaury), abad. Ganet en Alvern e voe manac'h e-kichen Issoire, e Autesiodurum ha da c’houde e 
Luxovium lec’h ma voe diskibl da sant Koulman Veur hag abad war e lerc'h. Sevel a reas ivez abati 
Saint-Valéry-sur-Somme.
- E 899, sant Ælfred Meur, roue Wessex hag an Angled-Saksoned, eleze roue kentañ ar Saozon. Hag
eñ ur c’hefredour uhel e rankas dont da vezañ roue e tremen e amzer o stourn a enep aloubadegoù 
an Daniz. Labourat a reas evelkent evit diorreidigezh an Iliz, al lennegezh hag an arzoù.
- E 1124, e Roma, tremenvan sant Kalist II, pab. Hag eñ mab ar c’hont Guillaume a Vurgondia e 
teuas da vezañ arc’heskob Vienna en Dauphiné. Diuzet e voe da bab e 1119 e Cluny lec’h ma oa 
marvet ar pab Jelaz en harlu skarzhet eus Roma gant un enep-pab e dalc’h an impalaer.
- Gouel Itron-Varia Guadalupe, Paeronez Amerika Latinek, en em ziskouezas da sant Juan Diego 
war dorgenn Tepeyac nepell diouzh Mec’hiko he dremm evel hini un hironez hag he dilhad goloet 
gant tresadennoù indian evel ma voe louc’het he skeudenn war boncho ar gwelour.
- E Breizh, e 454, ganedigezh en neñvoù sant Kaourantin pe Kaourintin, eskob kentañ Kemper. 
Ganet en Arvorig eus un tiegezh o tont eus tramor, e voe da gentañ penitiour e Koad an Neved ouzh
troad ar Menez-Hom. Galvet da vezañ eskob Kernev gant ar roue Grallon ha gant ar bobl e voe 
urzhiet e Teurgn gant un diskibl eus sant Varzhin. Neuze e reas e annez e Kemper er palez roet 
dezhañ gant ar roue hag e lodennas e amzer etre e waziadezh hag ar vuhez penitiour a zalc’has atav.
- E 549, sant Finian Clúain Ioráird, abad iwerzonat lesanvet "Kelenner sent Iwerzhon". Ganet war-
dro 470 en Iwerzhon e voe kanttroet gant diskibled sant Padrig hag ez eas da Vro-Gembre lec’h ma 
voe diskibl sant Dewi. Distroet da Iwerzhon war-dro 520 e tiazezas abati Clúain Ioráird lec’h ma
voe stummet ar sent Kieran Yaouank, Kolomba, Brendan Birr, Brendan Clúain Fearta, Elouan hag 
all.

D’an 13 a viz Kerzu

- War-dro 304, e Siracusa e Sikilia, merzherenti santez Lusia, gwerc’hez. Meneget e vez er C’ha-
non Roman ha gant he gouel e lider er C’hornôg ar sklêrijenn o trec’hin endeo war an noz. Mont a 
reas da birc’hirinañ war bez santez Agata o c’houlenn pareañs he mamm hag ur wezh gonezet ar 
burzhud e tasparzhas he madoù d’ar beorion. Diskuliet evel kristenez e voe boureviet ha lazhet. 
Dirak he barner e tisklêrias ne c’hoantae nemet plijout d’ar C'hrist Jezuz.
- E 751, e Bro-Saoz, distro da Zoue santez Edburg, manac’hez beneadat. Ganet e tiegezh roueel 
Wessex, e voe diskiblez santez Mildred hag he warlerc’hiadez evel abadez Minster-in-Thanet en 
716. Mignonez ha kenskriverez sant Bonifacius e kase dezhañ levrioù, lid-gwiskamantoù ha 
donezonoù all.
- D’an 13 a viz Kerzu 1641, tremenvan santez Janed Chantal a vez lidet d’an 12 a viz Eost.
- E 669, e Pikardia, distro da Zoue sant Judog pe Yuzeg (Lt. Iudocus, Gl. Judoce, Josse pe Josselin),



abad, beleg. Mab sant Judael ha sant Prizel, breur sant Judikael, e savas abatioù en hanternoz Bro-
C'hall lec'h ma kaver Saint-Josse-sous-bois, Saint-Josse-sur-mer.
- Sant Bardan, manac’h en Iwerzhon.

